
BIZTANLERIAREN ETA ETXEBIZITZEN ERROLDA. JARDUERA. 2023-01-01 

 

Langabezia-tasa Euskal AEko eskualde guztietan 
jaitsi zen 2023ko urtarrilaren 1ean 

 

Lanean ari diren hamar pertsonatik seik goi-mailako lanbide-heziketa edo 
unibertsitate-prestakuntza dute 
 
2023an, urtarrilaren 1ean, Euskal AEko eskualde guztietan bizi den 16 urteko eta 
gehiagoko biztanleriaren langabezia-tasa jaitsi egin da, Eustatek landutako datuen 
arabera. Langabezia-tasa txikia izateagatik, Arabako Mendialdea (% 5,8), Urola Kosta 
(% 5,9) eta Gorbeialdea (% 6,2) eskualdeak nabarmentzen dira. Bestalde, langabezia-
tasa handienak Enkarterrietan (% 10,4), Bilbo Handian (% 9,9) eta Arabako Errioxan (% 
9,6) daude. Langabezia-tasa langabezian dauden pertsonek biztanleria aktiboaren 
guztizkoaren gainean duten proportzioa da (biztanleria langabearen eta biztanleria 
landunaren batura). 
 

 
 
Udalerrien tamainari dagokionez, langabezia-tasa txikiagoa da biztanle gutxiago dituzten 
udalerrien artean. 5.000 biztanletik beherako udalerrien taldea nabarmentzen da, % 
7,1eko langabezia-tasarekin. Ondoren, 5.000 eta 10.000 biztanle arteko udalerrien maila 
eta 10.000-40.000 artekoa (% 7,7) daude, hau da, Euskal AEko batez bestekoa (% 8,5) 
baino 8 hamarren gutxiago. % 9,7ko tasarekin 40.000 eta 100.000 biztanle bitarteko 
geruza dago, autonomia erkidegoko batez besteko langabezia tasaren gainetik. 

EUSKAL ESTATISTIKA ERAKUNDEA 
INSTITUTO VASCO DE ESTADÍSTICA 

 
 
 
Hiriburuei dagokienez, Donostiak du langabezia-tasarik txikiena (% 6,9), eta Gasteizek 
eta Bilbok (% 9,1 eta % 10,8, hurrenez hurren) Euskal AEko batez bestekoa baino 
langabezia-tasa handiagoak dituzte. Langabezia-tasak behera egin du hiru kasuetan: 
1,7 puntu Bilbon, puntu 1 Gasteizen eta 0,8 puntu Donostian. 
 
197 udalerritan langabezia-tasa batez bestekoa baino txikiagoa da (% 8,5), hau da, 
udalerrien % 78en. Muturretan, 10 udalerrik % 3tik beherako langabezia-tasa dute, eta 
honako hauek dira (txikienetik handienera): Leintz-Gatzaga, Kripan, Albiztur, Aduna, 
Gizaburuaga, Arama, Mutiloa, Baliarrain, Murueta eta Garai, guztiak aipatutako 
horietako biztanle gutxien dituzten geruzakoak, 5.000 biztanle arte. Beste muturrean, 7 
udalerritan langabezia-tasa % 12tik gorakoa da (tasa handienetik txikienera ordenatuta): 
Lanestosa, Ikaztegieta, Alonsotegi, Balmaseda, Oion, Sestao eta Artzentales. Udalerri 
horiek udalerriaren tamainako hainbat geruzatakoak dira. 

177 udalerritan okupazio-tasa batez bestekoa baino handiagoa da (% 52,2), 
eta 4tan % 45etik beherakoa 
 
Euskal AEn bizi den 16 urte eta gehiagoko biztanleriaren okupazio-tasa (hau da, 
biztanleria landunaren proportzioa 16 urte eta gehiagoko biztanleriarekiko) % 52,2 izan 
zen 2023ko urtarrilaren 1ean, hau da, ehuneko 0,9 puntuko hazkundea 2022ko 
urtarrilaren aldean. Eskualdeetan, 20 eskualdeetatik 17k okupazio-tasa handitu zuten, 
aurreko ekitaldiaren aldean. 
  
 

 
 
Plentzia-Mungia eskualdean dago okupazio-tasarik altuena: % 56,9ra iritsi da, eta 
ehuneko puntu bateko igoera izan du 2022aren aldean. Ondoren, Gorbeialdea: % 56,7ko 
tasa dauka baina ehuneko 0,7 puntuko jaitsiera izan du aurreko urtearen aldean. 
Hirugarren Urola Kosta dago, % 56,4ko tasarekin eta 0,6 puntu gehiagorekin. 
 
Udalerrika eta tamainaren arabera, 5.000 biztanletik beherakoek batez besteko 
okupazio-tasa nahiko altua dute (% 54,8). Talde horren barruan, tasa nabarmen altuak 
dituzten udalerriak daude, hala nola Baliarrain (% 72,6), Orendain (% 68,5) eta Aduna 
(% 67,3), baita tasarik baxuenak dituzten udalerriak ere, hala nola Lanestosa (% 39,0), 
Lagran (% 42,6) eta Elantxobe (% 42,7). 

Hurrengo udalerri-geruzan, 5.000 eta 10.000 biztanle artean, batez besteko okupazio-
tasa % 54,1ekoa da. Goiko muturrean Astigarraga (% 69,2) eta Urduliz (% 61,4) 
nabarmentzen dira, eta beheko muturrean Balmaseda (% 47,6), Ondarroa (% 48,0) eta 
Lekeitio (% 48,5). 
 
10.000-40.000 biztanle dituzten udalerrien artean, batez besteko okupazio-tasa % 53,3 
da, eta Etxebarri eta Sopela dira multzo horretako buru, % 62,5eko eta % 59,3ko 
ehunekoekin, hurrenez hurren. Hurrengo geruzan, 40.000 biztanletik gorako eta 100.000 
biztanletik beherako udalerrietan, Barakaldok du okupazio-tasarik altuena (% 51,5), eta, 
ondoren, Irunek (% 51,3). Geruza horren batez bestekoa % 49,7koa da. 
 
Azkenik, hiriburuei dagokienez, Gasteizek du okupazio-tasarik altuena, % 52,9koa. 
Ondoren, Donostia dago % 52,2ko tasarekin, eta Bilbo % 49,8ko okupazio-tasarekin.  
 

Bizi diren udalerrian lan egiten duten pertsona okupatuak 10etik ia 4 dira 
 
Euskal AEn landunen % 39k bizi den udalerrian egiten du lan. Proportzio hori handitu 
egiten da Araban (% 70,3); Gipuzkoan 10 biztanle landunetik ia 4k lan egiten dute bertan; 
eta Bizkaian, 10etik 3k (% 31). Bestalde, landunen % 51,3k beste udalerri batean lan 
egiten du, bere lurralde historikoan. Proportzio horiek % 60 dira Bizkaian eta % 53,9 
Gipuzkoan. Araban, biztanleria egoiliar landunaren % 16,2 baino ez da. 
 

Lanean ari diren hamar pertsonatik seik goi-mailako ikasketak dituzte 
 
Lortutako prestakuntza-mailak informazioa gehitzen dio okupazioaren eta langabeziaren 
azterketari. Gaur egun, biztanleria landunaren % 59,9k goi-mailako prestakuntza du: % 
20,3k goi-mailako lanbide-heziketa  eta % 39,6k unibertsitate-hezkuntza. Langabeen 
artean, hezkuntza-maila hori % 36,8 da; goi-mailako lanbide-heziketa % 15,5 da, eta 
unibertsitate-hezkuntza gainerako % 21,3. Bestalde, langabeen % 39,8k lehen mailako 
ikasketak besterik ez ditu edo ez du inolako titulaziorik. Landunen artean, berriz, 
ehuneko hori askoz txikiagoa da (% 19,6). 

Okupazioaren eta langabeziaren araberako aldeak sexuaren arabera aztertuz gero, 
emakume landunen % 64,3k goi-mailako hezkuntza lortu du, eta ehuneko hori jaitsi egin 
da gizonen kasuan (% 55,7). Langabeen artean, emakumeen % 38,4k goi-mailako 
hezkuntza du, eta proportzio hori jaitsi egiten da egoera berean dauden gizonen artean 
(% 34,6).   
 
Informazio gehiago: 
Euskal Estatistika-Erakundea / Instituto Vasco de Estadística 
C/ Donostia-San Sebastian, 1  01010 Vitoria-Gasteiz 
Tlf:+34-945-01 75 00  Fax:+34-945-01 75 01  E-mail: eustat@eustat.es 
 

http://www.eustat.es/
mailto:eustat@eustat.es

